
Cóntanse por miles as persoas
asasinadas após o alzamento militar
fascista no Estado español iniciado en
1936, dirixido por Francisco Franco e
apoiado polos sectores da dereita
españolista. Militantes, artistas,
funcionarias, mestras ou obreiras
perderon a vida de morte matada na
fronte de batalla ou sendo fusiladas
por membros da Garda Civil e o
Exército de Terra. Así pois, o territorio
galego non destacou por presenciar
unha fronte de guerra ampla, mais si
unha violenta represión na retagarda.

O nacionalismo galego vén
reivindicando historicamente todas
esas figuras que foron asasinadas pola
barbarie fascista por defender os
dereitos do noso pobo, como Alexandre
Bóveda, Camilo Díaz Baliño, Ánxel
Casal, Antón Vilar Ponte ou Pedro
Galán Calvete. Deste último, no
momento de publicación deste texto,
cúmprense 90 anos do seu fusilamento
na Corveira aos 19 anos de idade, por
defender uns ideais nacionalistas e
marxistas.

Ante a auxe dos discursos
reaccionarios na Europa en xeral e na
Galiza en particular, sentimos a necesi-

dade de mirar cara o pasado e
lembrarmos a quen deu mesmo a vida
pola defensa da nosa Patria e das clases
populares. Hoxe coma entón, recollemos
o legado das que nos precederon na
loita. Por iso, continuamos a defender
con convicción as causas xustas: a
reivindicación da realidade nacional
galega, a normalización da lingua propia,
a defensa dos servizos públicos, o
antiimperialismo, o internacionalismo e
o dereito a conquerirmos un futuro de
noso. Aliás, rememoramos cada 17 de
agosto o Día da Galiza Mártir,
aniversario do fusilamento de
Alexandre Bóveda, instituído en 1942
pola Irmandade Galega de Bos Aires
como día de memoria das vítimas do
franquismo.

Nas páxinas que seguen, ofreceremos
unha achega á mocidade galeguista e
nomeadamente á figura de Pedro Galán
Calvete, referente da mocidade
nacionalista pola súa madurez e
compromiso con Galiza. Agardamos que
este caderno contribúa a crear memoria
crítica do noso pasado entre a mocidade
organizada. 

Hoxe e sempre: Fascismo nunca máis!
Pedro Galán, a loita continúa!



1. O Partido Galeguista e as
Mocedades Galeguistas

recolle que Galiza é unha nación, dando
orixe ao nacionalismo galego con esta
denominación. Así se presentaba n’A
Nosa Terra, voceiro das Irmandades da
Fala naquel tempo:

Contra os últimos anos da década de
1920, a Ditadura de Primo de Rivera
comeza a amosar fendas polas que os
nacionalistas das Irmandades da Fala
comezan a procura dun espazo político.
É neste punto no que unha póla do
galeguismo opta pola creación de
grupos locais de axitación, mentres que
outra decide participar da Organización
Republicana Galega Autónoma (ORGA),
chegando o nacionalismo ás eleccións
de 1931 nun estado de dispersión. Malia
isto, obtéñense catro actas de
deputados nas Cortes españolas
(Castelao, Otero Pedraio, Suárez
Picallo e Antón Vilar Ponte).

Ante os beneficios que podía ter unha
unidade organizativa e política, os
nacionalistas da altura deciden
unificarse. Así pois, os días 5 e 6 de
decembro de 1931 celébrase a
asemblea fundacional do Partido
Galeguista (PG). Este recolle o legado
das Irmandades da Fala e a súa
Asemblea Nacionalista, celebrada en
Lugo no ano 1918, en cuxo programa se

O Partido Galeguista: un
breve contexto

“Hoxe xa o galeguismo
acadou unha unión
ausoluta (...). Homes
de diversas
tendencias políticas
relixiosas que
coinciden en apreciar
de igual maneira o
problema político da
nosa terra e
axúntanse baixo unha
maneira común, a
bandeira da redención
galega”

Na declaración de principios sinálanse
catro, esenciais e definitorios: Galiza,
unidade de cultura, que pronuncia a
personalidade galega a través da
lingua, da arte e do espíritu; Galiza,
pobo autónomo, que define a
autodeterminación política do país
dentro do goberno republicano; Galiza,
comunidade cooperativa, que asume a
consideración da terra para o traballo e
o traballo para a terra; e Galiza, célula
de universalidade, que implica unha
postura antiimperialista e internaciona-
lista.

Os galeguistas procuraron expandir o
seu discurso cara os sectores
populares, adicando especial atención
á relación co campesiñado e tendo
relacións esporádicas e mesmo
conflitivas co proletariado. Isto, debido
ás contradicións internas do PG, a
destacar a tensión ideolóxica entre
dereitas e esquerdas e o debate entre a
acción política directa e o traballo
cultural. Porén, darase un xiro
ideolóxico claro cando a maioría do
partido aposte pola alianza estratéxica
cos republicanos de esquerda e
socialistas para aprobar o Estatuto de
Autonomía (1936), o que conduce á
escisión do sector conservador que
fundará a Dereita Galeguista trala IV
Asemblea (Compostela, 20-21 de abril
de 1935).

O nacionalismo xuvenil
antes da FMG
No tempo de preguerra, a militancia
moza abranguía a granza entre os 15 e
23 anos. As Irmandades da Fala viñan
de formar seccións xuvenís zonais
como Xuventude Nazonalista
(Compostela, 1917), Xoven Galiza
(Compostela, 1919), Mocedades
Galeguistas (Ourense, 1919) ou
Xuventude Céltiga (Madrid, 1919). Será
durante a II República española cando
aparecerá, en Noia, a primeira
organización que agrupe á mocidade
nacionalista: Ultreya (1932); que se
expandirá por varias localidades do
País e estará dirixida por Álvaro de las
Casas, membro fundador do PG. Esta
organización pretenderá concienciar a
mocidade da idea de Galiza como
símbolo de identidade, mediante a
publicación de folletos formativos e
informativos que se difundirían polas
feiras. Aliás, promoverán o deporte
como forma de fomentar o
nacionalismo.

O PG tentará que as Ultreya sexan as
súas mocidades; porén, Álvaro de las
Casas négase e o partido comeza a
crear as Mocedades Galeguistas (MG)
con perspectiva Nacional, a comezar
polas   Mocedades   Galeguistas  de  Ou-

rense (1932) e a seguir polos grupos de
Celanova, Vigo ou A Coruña. Así e todo,
Ultreya seguiría a existir e sería
apoiada por membros do partido.

Imaxe 1. Manuel Lesteiro López, Claudio
Losada, Álvaro de las Casas e Xosé
Filgueira Valverde cos Ultreya en Noia
(Vida Gallega, 1932).

A Federación das
Mocedades Galeguistas
O nacionalismo xa estaba inmerso nun
proceso de expansión social previa
fundación do PG, palpábel na posta en
marcha de institucións científicas,
como o Seminario de Estudos Galegos  
ou a Misión Biolóxica de Galiza; dunha
prensa propia ou, canto menos, afín, c’A
Nosa Terra e o Heraldo de Galiza; e un
tecido cultural en lingua galega en
construción, destacando editoriais
como Nós ou proxectos pedagóxicos
como as Escolas de Insiño Galego, nas
que estudou Pedro Galán Calvete.

Imaxe 2. Placa en memoria de Ánxel Casal
no nº 36 da Rúa Real da Coruña, conde
botou a andar a Editorial Nós e que tamén
acolleu as  Escolas de Insiño Galego.

“Cando saían os nenos
da Escola da
Irmandade correu
unha esperanza pol-a
Rua Real e os señores
de barba e pérola na
cravata, hastra non
figuraban tan vellos”

Otero Pedraio. Esquemas e lembran-zas.
(A Nosa Terra, 1929).

Esta expansión, agora vencellada ao
PG, culminaría coa articulación dunha
organización de mocidades propia
impulsada polo mozo Xaime Illa Couto.
Para unir as agrupacións xuvenís locais

 que actuaban de xeito autónomo,
créase a Federación das Mocedades
Galeguistas (FMG), tendo lugar a súa
asemblea fundacional en xaneiro de
1934.

A FMG servirá de escola de formación
para unha xeración de cadros que no
futuro serán importantes na
sobrevivencia do galeguismo, como o
propio Illa Couto, Celso Emilio Ferreiro,
Ramón Piñeiro, Francisco Fernández
del Riego (1º Secretario Xeral da FMG)
ou Xosé Velo; e realizará un importante
traballo de propaganda e organización.
Cunha afiliación superior ao milleiro de
persoas, amosaba forza sobre todo nos
seguintes puntos: o triángulo Ourense-
Celanova-Allariz, a provincia de
Pontevedra, Santiago, o val do Barcala,
o eixo A Coruña-Ferrol e a bisbarra de
Láncara-Sarria. Na súa composición,
destaca por motivos obvios un maior
número de estudantes, así como
oficinistas, obreiras e artesás;
tentando achegar o nacionalismo,
principalmente, aos fillos das clases
populares.

Ideoloxicamente, a FMG era  un  
apéndice das correntes dominantes no
PG, malia ser moito maior que no PG o
peso do independentismo. Este
posiciona- mento, porén, ficou en lixeira
minoría   na   III   Asemblea   da  FMG.  No

Guieiro, voceiro da FMG que
funcionaba como canle de
comunicación e caderno de formación,
fica presente este pensamento
arredista:

“Os nazonalistas
galegos afirmamos a
nosa vountade
independentista, e
negamos non só o
dereito da Hespaña a
exercer a soberanía na
nosa Terra, negamos
tamén aos galegos o
dereito de manter a
patria suxeta e
submetida o tiránico
xugo da domeazón
extranxeira”
En Diéguez Cequiel, U.-B. (2017). Síntese
histórica do soberanismo galego (1846-
1936).

Trala III Asemblea, que tería lugar en
1936, muda o nome da organización,
que pasaría a denominarse Federación
de Mocedades Nacionalistas (FMN).
Alén disto, en sintonía co partido, que
pasaría a formar parte da Fronte
Popular, acentúase o posicionamento
de esquerdas.

O golpe fascista e a ditadura
paralizaron o proxecto nacionalista.
Numerosas militantes do partido e da
FMN serían fusiladas; outras,
resistirían no interior ou emigrarían,
sobre todo, a América. As
sobreviventes do golpe de Estado
darían lugar a un novo nacionalismo,
dividido en dúas vertentes: os
galeguistas do interior, reunidos
arredor de Ramón Piñeiro e Francisco F.
del Riego, que optaría por priorizar o
campo da actividade cultural fundando
a Editorial Galaxia (1950) e que
rematarían renunciando á
identificación nacionalista; e o
galeguismo da emigración, impulsado
maiormente por Castelao, que
reforzaba as mensaxes máis políticas
do nacionalismo.

Esta situación manterase ata a década
dos sesenta, cando a chegada das ideas
do exterior sumada á menor intensida-
de  da  represión  no   interior,   provocou
a reorganización da oposición  antifran-

quista e deu lugar ao novo nacionalismo
galego en chave abertamente marxista.
Este novo nacionalismo aparece
vencellado a organizacións como o PSG
e a UPG.

Imaxe 3. Colante do Partido Socialista
Galego (PSG) de finais dos 70. Arquivo
persoal de Rubén Novo.

Imaxe 4. Colante do I Congreso da Unión
do Povo Galego (1977). Arquivo de
propaganda da UPG.



2. Vida e militancia
de Pedro Galán

Pedro Galán Calvete pertence a esa
xeración de mozos e mozas galeguistas
que, durante a Segunda República
española, asumiron, dende moi novos, a
tarefa de converter o nacionalismo
galego nun movemento político
moderno, organizado e con grande
influencia social. Tratouse, a fin de
contas, de facer callar as ideas das
Irmandades da Fala no conxunto da
poboación. A súa vida foi breve, pois
naceu en 1917 e foi asasinado en 1936,
con apenas dezanove anos, mais o seu
compromiso político e a súa
capacidade para intervir na vida pública
o converteron nunha figura de
referencia para as xeracións
posteriores. 

Naceu na Coruña o 18 de xullo de 1917,
no número 106-108 da rúa da Torre, no
barrio de Monte Alto e no seo dunha
familia humilde de traballadoras. O seu
pai, Pedro Galán Cortés, estaba
vencellado ao mundo do mar e da
emigración, pois era camareiro nun
transatlántico. Esta realidade formaba
parte da vida cotía de moitas familias
coruñesas: barcos que atravesaban o
Atlántico levando galegos e galegas  ca-

ra ás Américas en procura dunha vida
mellor. Pola súa banda, a súa nai Carmen
Calvete Suárez vendía legumes no
mercado de Santo Agostiño, alén de
atender as obrigas familiares. Pedro
medrou xunto aos seus irmáns Xaime,
Carmen e mais Fernando.

A preocupación dos pais pola formación
dos fillos levou a que Pedro acudise á
Escola de Insiño Galego da Coruña.
Tratábase do proxecto pedagóxico
impulsado polas Irmandades para a
galeguización do ensino, nun momento
no que a presenza da lingua e cultura
galegas na educación era imperceptíbel. 

Imaxe 5. Crianzas da Escola de Insiño en
memoria dos mortos ilustres (1925).
Arquivo familiar de Elvira Bao.

A educación foi un elemento decisivo
na súa formación intelectual. A través
do seu paso pola escola, tomou
conciencia do papel da lingua e a
identidade na construción dun país
libre, ao fuxir da educación baseada no
autoodio propia das escolas oficiais.
Nese ambiente resultou especialmente
importante a influencia de Ánxel Casal,
principal mestre da escola, así como
outras personalidades do galeguismo
coruñés. 

Segundo relataron persoas achegadas,
Pedro Galán foi un mozo de
temperamento maduro, cunha extraor-
dinaria capacidade para comprender,
dende moi cedo, os problemas políticos
e sociais de Galiza e a vontade de
involucrarse na súa resolución.
Ademais, a súa aproximación ao
nacionalismo foi acompañada dunha
preocupación pola xustiza social. Era un
nacionalista convencido e, ao mesmo
tempo, un marxista, convencido de que
a liberación de Galiza non podía
separarse da transformación das
condicións materiais de vida das clases
populares.

O seu compromiso político fíxose
público cando apenas tiña dezaseis
anos, no 1933, a través dun manifesto
publicado n’A Nosa Terra no que Pedro
Un ano máis tarde participou,  como  re-

presentante das mocidades coruñesas,
na asemblea fundacional da Federación
de Mocedades Galeguistas celebrada
en Ourense. Posteriormente formaría
parte do Consello Nacional da
organización como representante da
comarca da Coruña.

Imaxe 6. Fotografía de Pedro Galán coa
insignia do Partido Galeguista. En Carril, X.
M. (2004). "Pedro Galán: algúns trazos
biográficos"

Outro dos trazos máis destacados da
súa personalidade foi a súa capacidade
oratoria. Participou en numerosos
actos públicos na comarca da Coruña e
chegou a compartir tribuna con figuras
políticas de maior idade e experiencia,
como Ramón Suárez Picallo ou Antón
Villar Ponte. En novembro de 1935,
cando só tiña dezaoito anos, interveu
nun gran mitin celebrado no  Teatro  Ro-

salía de Castro ante máis de dous mil
asistentes, convocado contra o
fascismo e a guerra que se anunciaba
en Europa.

A súa actividade tamén se desenvolveu
a través da prensa. Colaborou no xornal
A Nosa Terra, onde publicou textos de
forte contido político entre os que
destacan Cambó falou e A Hespaña d-
eles, transcritos a final deste caderno.
Nestes artigos expón o seu
pensamento político, en liña co que
promulagaba o Partido Galeguista:
defensa de Galiza como nación, crítica
do centralismo español, reivindicación
das liberdades dos pobos e unha
especial preocupación pola dimensión
social da cuestión nacional.

Ese compromiso político levouno
tamén a participar na creación de  espa-

zos asociativos na cidade da Coruña. En
1935 formou parte da dirección do
Clube do Mar, unha entidade deportiva
e recreativa que contribuía á
sociabilidade xuvenil da cidade. Fixo
parte da súa directiva, concretamente
como vogal do seu comité de
propaganda. 

Estes feitos demostran a importancia
que, para el, supoñía a creación de
tecido social e organizativo xuvenil alén
da actividade partidaria, pois o
nacionalismo había de estar vivo no
conxunto da sociedade. A súa
traxectoria vital demostrou unha
concepción integral e diversa da
militancia, dende a militancia de
partido ata a participación no tecido
asociativo, pasando polo deporte, a
educación e a divulgación política na
prensa da época. 

Imaxe 7. Vellas instalacións do Clube do Mar da Coruña. En clubdelmarsanamaro.com.



11

Caderno memorialístico. Pedro Galán e a Mocidade Galeguista

A sublevación militar de xullo de 1936
truncou a súa vida e provocou a
persecución da disidencia política. Na
Coruña, a represión foi intensa, onde
foron asasinadas numerosas persoas
vencelladas ao galeguismo, ao
republicanismo e ao movemento
obreiro. Pedro Galán foi detido o 10 de
setembro de 1936 na rúa Bailén xunto
coa súa compañeira, Chiruca, e
conducido ao cárcere da Coruña e
posteriormente ao cuartel da Policía no
Orzán. A súa nai e o seu irmán Fernando
solicitaron clemencia ao tenente
coronel Luis Tovar Figueras, apelando á
súa amizade con Pedro, mais as
súplicas non serviron para deter a
represión. Poucos días despois, o 16 de
setembro, apareceu o corpo sen vida de
Pedro Galán nunha gabia da Corveira,
no concello de Culleredo. Con só
dezanove anos. Por se fose pouco, a
violencia física foi acompañada
posteriormente pola violencia
administrativa, pois logo da súa morte
foi aberto contra el un expediente de
depuración de responsabilidades
políticas conforme á lei franquista do
mesmo nome, amosando o carácter
cruel do réxime fascista.

En definitiva, a súa morte formou parte
da persecución sistemática contra unha
xeración que tentara construír unha
Galiza   democrática,  socialmente  máis

xusta, consciente da súa condición
nacional e capaz de decidir o seu futuro.
Por iso a súa memoria ten un significado
que transcende a súa biografía
individual. Para nós, as mozas
nacionalistas de 2026, Pedro constitúe
un referente inesquecíbel. Un mártir a
reivindicar. 

"Como galego son
nacionalista, como
home son marxista.
Para que me
entendas, son un
separatista"
Pedro Galán Calvete

Imaxe 8. Homenaxe de Galiza Nova e
BNG a Pedro Galán no cemiterio de
Santo Amaro (A Coruña).



3. Recompilatorio de
artigos de Pedro Galán

 Moitos e variados comentarios ergueu
o discurso de Cambó en Tarrasa. Coas
súas verbas nos fixo lembrar
"Francisquet" que aclamado pol-o pobo
percorría Catalunya, levando como
bandeira o erguemento da persoalida-
de morta momentáneamente da nazón
irmá, e nos beizos a doutrina sagra
escuitilante de Prat de la Riva,
catecismo político no que todol-os
cataláns beberon as augas venturosas
do seu propio ser.

Cambó falou. E chamou ao pobo. Ao
pobo c'un día o aclamaba e vibraba
conxuro da súa voz n-outrora forte e
puxante, ao pobo que cando falaba de
"Francisquet" caían dos seus ollos
bagoas, porque creían ver n-el o que
máis tarde foi o gran Maciá. Cambó
falou e chamou ao pobo. Ironía dorosa
encerran estas verbas. Ao glorioso
pobo catalán, idealista e demócrata,
chamouno o político materialista, que
fixo da política números, que poido ser
todo e non e ren. O home que cando a
monarquía, baixo o peso dos seus
propios erros e calamidades,  baixaba  a

sua testa abatida para dar paso a outra
forma de Goberno, na cal tiveran acougo
aqueles homes e aquelas ideas que son
avanzada d'unha humanidade mellor;
cando aquel rey felón, que non soupo ser
un rey, nin caballeiro, nin home, vía
finalizar, o seu reinado que tanta sangue
costou ao pobre e sufrido pobo da
Iberia, el que berra coa coa súa gorxa
totalmente doente chamando ao pobo
que tantas vegadas engañou, iba a
Madrí, a orgaizar un partido centrista
que sostuvera aquela Hespaña da que
renegaron os que n-outro tempo foran
seus máis fortes puntales ("no más
servir a señor, que en gusano se
convierte"). Frente a estas e outras
atividades soupo o pobo catalán dar a
súa contesta na magna xornada cívica
precursora da imprantación da
República.

Cando o úneco vieiro que lle quedaba
era o retiro, este político que agora
ergue os seus brazos buscando o calor
popular, perseguíu a súa política. E máis
tarde aproveitándose d'unhas circuns-
tancias por todos conceptos  desafortu-

Cambó falou

nadas, i-escudándose n-unha forza
parlamentaria, que como se demostrou
máis tarde, non representaba a opinión
catalana, saíndose da máis mínima
ética catalanista, exisíu do Goberno
Samper a intervención na famosa Ley
de Cultivos, basada nos máis
elementaes principios de cibdadanía e
xustiza sozal, deica chegar a que por
dito goberno fora denunciada ao
Tribunal de Garantías Constitucionás
primer paso para acabar co-as
libertades da Patria irmán. E foi el o que
no Parlamento hespañol, tivo as frases
máis duras e ferintes pra os homes que
rexiron os destiños da Cataluña
autónoma, os cales senón ademiración
deberon merecer xa caídos, o respeito
que como catalán tiña a obriga de
gardar aos que equivocados cecais,
pero coa meirande boa fé puxeron
canto son ao servicio da súa Patria,
frente a él que non tuvo escrúpulos en
aliarse aos tradicionás enemigos das
libertades da súa patria praos empuxar
máis vertixinosamente na súa caída.

I-ese e o home, que cando sinte que as
forzas plutócratas co seguían, se lle
envaen do seu control, pra pasar ao das
dereitas hespañolizantes, ergue ban-
deira co lema de que en Cataluña
somentes políticos cataláns, él que non
tivo dúbidas en aliarse cos mesmos que
hoxe censura, buscando  un pedestal  no

 que subir inda a costa das libertades
dos seu pobo, cuio sentimento a prol d-
elas contribui a sementar na conciencia
da masa catalana, cecais máis que
ninguén. 

Cambó chamou ao pobo. ¿E o pobo?
Inda creemos ver diante nós aquelas
fotografías que nos mostraban aquela
moitedume que en manifestacións
xigantescas, percorría as rúas da bela
cibdade mediterránea ao berro de
"Morra Cambó" e "Viva Maciá".
 Cambó falou e chamou ao pobo.
¿Ironía? Cecais.

GALÁN CALVETE
(16 de febreiro do 1935, A Nosa Terra

nº354)

Imaxe 9. Fotografía de Francesc Cambó,
fundador da Lliga Regionalista.

As místicas rúas composteláns, ollarán
a presencia d-uns pseudo mozos, que
irritarán a súa gorxa cos berros
desaborosos de louvanza a unha patria,
que para nós galegos, non somentes
non existe, sinón que a negamos.

O Campo de Santa Isabel, presenciará
as invocacións do Santiago mata
mouros feitas a prol da Hespaña
imperial. A cibdade compostelán norte
e guía no seu tempo de apoxeo, da
cultura occidental, será testigo de
cómo úns homes, que o son somentes
pol- o distintivo sexual con que a nai
natura os dotou e que se chaman
mozos, e erguerán a mán dereita á
outura da tetilla esquerda, e coa
mesma infantil alegría con que se berra
no fútbol a verba "gol" cando a pelota
do equipo favorito penetra na porteiría
do contra- rio, eles berrarán o triple
berro de !jefe¡.

E concordes co seu pensamento e coa
súa aituación, bradarán pol-a revisión
constitucional. Falarán dos tópicos do
antimarxismo, do arredismo, da anti-
Hespaña. Sentirase o corazón da
Galicia latexar vertixinosamente de
vergoña, aos aprausos que se
tributarán, cando a voz dos ouradores
refírase a Historia de Hespaña braden
histericamente pol-a "España una", pola

pol-a "España justa", pol-a "España
imperio". Máis non lembrarán Monjuitch
nin Annual, o Barranco do Lobo ou a
Semana Tráxica, a Facultade de San
Carlos ou o Nadal do 1930.

¿Nosa posición? Nós, mozos
nazonalistas galegos, e como tales
federalistas internacionaes, somos
revisionistas da Constitución da
Hespaña. Decimos que somos
revisionistas, porque anceiamos que as
nosas arelas de redención das
nazonalidades ibéricas e da Federazón
de pobos ibéricos, teñan acougo na
carta fundamental do Estado hespañol.

 Non acougaremos, facendo fincapé na
nosa ortodoxia doctrinal, deica ver
conqueridos estes nosos anceios. ¡A!
Frente a eles. Contra os propósitos d-
eles, xunguidos os nosos esforzos aos
de todol-os demócratas da Iberia, e
berramos moi outo, que con moita ou
con pouca forza numérica, pero con
todal-as vibraciós do noso ser,
recolleitas no corazón declarámonos
antirrevisionistas n-estes intres. E
decimos igualmente que si o que se
pretende é levarnos a unha loita civil,
non seremos dos derradeiros en acudir a
ela.

Son eles os que  falan  da  "España justa".

A Hespaña d-eles

 ¡Eles que con diversos nomes, pero co
mesmo esprito, gobernaron a Hespaña
durante séculos! ¡Son eles, si! Os
mesmos que abafaron en salaios e
sangue todol-os movimentos
emancipadores do explotado. Os
mesmos que de cote negaron as máis
elementaes melloras sociaes. ¡Os
eternos represen- tantes da inxusticia
bradando pol-a "España justa"! ¡Que
sarcasmo!.

Bradan pol-a "España imperio". Pero
¿non saben que de cote levarán tras de
sí as maldicións, bágoas e salaios d-
aquelas nais, d-aquelas donas, d-
aqueles fillos que vían marchar aos
seres máis queridos, a caer inmolados
en aras d-esa Hespaña, na África?
"¡España  una!".  Pero  ¿é  que   a   historia

manchada do sangue vertido na
"violación" de Galicia, Euzkadi e
Catalunya, nos perseguirá eternamente.

Seguide berrando pol-a nosa España.
Nós unha vegada máis, coa outura
meirande que poida acadar a nosa voz,
tamén berramos: ¡Si esa é Hespaña, nós
somos arredistas! E como aquelas nais
que vían cair aos seus fillos abatidos
pol-as balas, como aqueles idealistas
atormentados en Montjuitch, como
aquelas donas que ollaban aos seus
compañeiros no desterro. ¡Nós tamén
maldizoamos esa vosa España! 

Galán Calvete
(31 de Agosto do 1935, A Nosa Terra

nº380)

Imaxe 10. Mural en memoria de Pedro Galán no barrio de Monte Alto. En galizanova.gal.

Galiza Nova somos mozos e mozas coma ti. Somos as
estudantes, as traballadoras en precario, as emigradas, as
desempregadas, as oprimidas polo sistema... Organizámonos
para loitar con toda a forza da xuventude por un futuro digno na
nosa terra. As que exercemos o activismo político e social en
todas as frontes de batalla, para vencer a dominación e erguer un
País novo ao servizo das clases populares e da mocidade galega.
Un País que denominaremos República da Galiza.

Afiliándote a Galiza Nova estás a unir a túa voz e a túa forza á de
milleiras de galegas e galegos que loitamos cada día desde o
BNG para construír, dende a base, unha Galiza ceibe e popular!

Contacta connosco!
nacional@galizanova.gal

galizanova.gal

